
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НЭГЭН ДУУНЫ НУУЦ

	Орос хэлнээс С. Бадраа хөрвүүлэв.

	 

	Холын аянд бид нэг өвгөнтэй сайхан танилцсан юм. Цагаан сахал нь түүний балтгар биед яг зохилдуулан нааж орхисон юм шиг харагддаг билээ. Харахад тавин таваас хэтрээгүй, төрхийг нь сайтар ажвал хүрээгүй ч бол уу гэмээр нэгэн өвгөн билээ. Юм ярихдаа чагнаж байгаа улсын сэтгэлийг соронзон болд адил татна.

	Аян замд явахад юу эс дайралдах вэ дээ. Ширүүн бороо мөндөр дайрч, цахилгаан гялбаад явах аргагүй, бид бие биеэ түшиж арайхийж гэлдэрч байлаа.

	— Ай даа, бидний аз аа гэж! Улам дордох нь гэж үү? Бороо битгий л ширүүсээсэй гэж нэг маань хэлэв.

	— Үүр хяраалаад орхиосой, тэгвэл бороо намдана. Цахилгаан ч гялбахгүй болно. Энэ муу ёрын салхийг! гэж нэг маань инээв.

	— Азарган бороо бидэнд садаа болохгүй биз. Тэнгэрийн янз удахгүй үүр цайх нь шив дээ гэж би нөгөөдүүлийгээ харсан атал огт үзэгдэх янзгүй.

	Бас нэг цахилгаан зурсхийхэд би мөнөөхөн өвгөний харцыг ажиглан амжив.

	— Таны нүдний хурц над халдварлажээ, өвгөн аав минь. Цахилгаан гялбасхийхэд шингэсэн айхтар туяа одоо хүртэл нүднээс гарахгүй харагдаад байна шүү. Одоо та нэг сайхан үлгэр яриач гэв.

	— Удаан замын уйтгарыг уран хатгамал шиг үлгэр л сэргээдэг юм даа гэж нэг маань хэлэв.

	— За тануус «эхлээрэй» гэж би хэлмээр байлаа. Гэтэл тануус намайг хаяагаа манав гэж элэглэх биз гэж айнам. Тийм үү? За тэр ч яах вэ. Би эхэлье. Харин тануус ээлжээ болоход битгий цааргалаад байгаарай гэж өвгөн ханиалгав.

	Толгой дээр аянга нижигнэн байхад өвгөн үлгэрээ эхлэн хэлэв.

	Өгүүлэх нь:

	— Хүний амьдрал газар дээр гал шиг бадраад бөхөх нь амархан даа. Би хар багадаа үзсэн нэгэн адал явдал ярья. Тэгэхэд би хориод настай байжээ. Одоо ная хүрч амьд мэнд явахын ирмэг дээр очоод байгаа хэдий боловч тэр явдал санаанд минь тов тодхон байна, гэхэд нь,

	— Аяа, өвгөн аав аа, та насныхаа дунд нь ч ороогүй явна. Та энүүхэнд зуу насална даа гэж би сэтгэлийг нь төвшитгөвөл.

	— Баярлалаа хүү минь, үхэл гэдэг дурны хэрэг биш шүү гээд мөнөөхөн үлгэрээ ярьсан нь:

	 

	 

	Ид зун юм сан. Алтан шар наран баруунаа тонгойж, газар тэнгэрийн савсалгад час улаан туяа татаад жаргаж байгаа нарны дээд талын үүлс нэг их түймрийн дөл шиг алтан шар хүрээ татсан байлаа. Түүний дээгүүр гүн шөнийн өнгө улам лавширсаар авай.

	Тэр жил газрын гарц өндөр, хээр талын өтгөн өвсний толгой дөрөө зураад цэцгийн сайхан нь үлээх салхинаа өөрийн эрхгүй ганхаад нэн жавхлантай байлаа. Би өдрийн халуун, замын уртад алжааж, жаахан хажуулдаж амармаар атал гэдэс өлсөн энэлэх гэдэг бэрх байжээ.

	«Тэр даваан дээр гарахад айл харагдахгүй бол шууд бууж хэвтье» гэж бодоод өндрийн оройд давхин гарвал нэгэн хажуу дэвсэгт олон айл байв. Айлын гэрүүд, хязгаар хярхаггүй их далай мэт, шинэ нутгийн соргог ногоон дунд цагаан тана адил харагдана.

	Нэгэн довцог толгой дээр буусан айлд морины хар гүйхээр давхин хүрч амрыг айлтгасанд бөөгнөн суусан хүмүүсийн дотроос улаан даавуу бүстэй хүрэн бор эр түргэнээ тосон ирж, миний морийг авч уялаа. Тэдгээрийн төв дунд сууж байсан тарган шар өвгөн: 

	— За хүү минь, нааш ир. Энд суу гэж хажуудаа байр гаргав.

	Түүний зовхи их бүлтгэрийг үзвэл залуудаа их ид хавтай, хийморьтой эр явсан нь илт байв. Ухархай нь худаг мэт хонхор, түүний гүнд хурц нүд гялалзана. Хамар нь бүргэдийн хошуу шиг махир агаад шүдгүй амны дээрээс махирлан унжжээ. Нүүр махлагийг үзвэл онц өтөлсөн хүн гэж харагдахгүй авч хоёр чих нь хальс адил хатаж, хамрын хөтөл хурц, хянган болсон тул аргагүй л их насажсан хүн болох нь мэдэгдэж байв.

	Тэр өвгөн гүйлсний модоор хийсэн товшуур барьжээ. Хуруу дардаг газар даг хир болсныг үзвэл энэ хуур эзэн хоёр аль хэдийнээс нөхөрлөсөн бололтой. 

	Тэр өвгөн:

	— За хүү минь, аян замдаа сайн явж байна уу? гээд товшуур хөгжмөө хангир чингэр хийлгэж нэгэн нэн гунигтай ая дарав. Миний хариу хэлэхийг дуулсан эссэн нь огтхон ч мэдэгдсэнгүй. Энэ өвгөн бодох санах юмгүй, хүний хэлснийг дуулахгүй, гагцхүү энэ товшуураа бариад дандаа ингэж суудаг хүн болов уу гэж санагдана.

	«Энэ эсхүл ийм бардан дээгүүр зантай юм уу, эсхүл баахан элий балай хүн юм уу» гэж бодов.

	Гэтэл тийм биш байжээ. Тэр өвгөн миний бодож байгааг унших мэт хэлсэн нь:

	— Хүү минь, чи их ажигч хүн бололтой. Аяны хүнтэй үг солихын урьд идээ амсуулдаг ёс бий. Аль вэ, хүүхээд, энэ хүнд айраг хийж өг гээд товшуур хөгжмөө барьж мөнөөхөн нэн гунигт аяа хангинуулав. 

	Тэгснээ бас:

	— Хүү минь, чи их холоос яваа бололтой. Тамхи зуудаг уу? гэв.

	— Зуух нь зуудаг юм. Тамхиар тасраад, тантай тамхилах гэсэн хөөрөг хоосон доо гэхэд минь өвгөн угалз хээтэй өргөн түрийнээс эвэр хөөрөг гаргаж тамхинаас алган дээрээ асгаад хөөргийг миний өвдөг дээр хаяв. Тэгээд намайг алгандаа тогшиж амандаа хийхийг хүлээж байгаад сая амандаа хийж орхиод аанай нөгөө гунигт аяыг дарж гарлаа. Намайг айраг уух зуур, тэр аялгуугаа арвантаа дарав.

	Тойрон суугчид сонирхож, учрыг нь мэдэж байгаа эсэхийг мэдэхэд бэрх, тэд огт тоомсоргүй янзтай сууцгаана. Өвгөн тэр л аяа бас хэд хангинуулаад,

	— Эш хүү минь, олз омогтой явна уу? Лав буга буудах гэж яваа биз дээ? Эш, хүү минь, чи ямар эрдэм сурсан хүн бэ? гээд мөн л тэр аяа дарав. 

	Бүх санаа бодол нь ганцхан энэ гунигт эгшиг дуунд шингэсэн мэт санагдана. Хажуугийн улс тэр дууны учрыг мэдэж байгаа эсэх, ер тэдний байгаа байхгүй, түүнд огт хамаагүй, гагцхүү нэгэн янзын ая жингэнүүлэн сууна. Өвгөний ийм хачин занг тааж ядан суутал

	— Хүү минь, гэрт оръё гэв. 

	Мах эвдэж тогоонд үйгээд бас л нөгөө аяа дарж гарна. 

	Би хажуудаа суусан нэгэн хижээл эрээс,

	— Энэ ямар нэртэй, юун дуу юм бэ? гэхэд, 

	— Мэдэхгүй, бидний дотор мэдэх хүн нэгээхэн ч үгүй гэхэд нь:

	— Та энэ хотын хүн үү, яагаад мэдэхгүй бил ээ? гэхэд минь,

	— Би энэ хотны хүн. Гэвч би энэ өвгөнөөс тавин нас дүү болохоор намайг асуувч эс хэлнэ. Өвгөнтэй үе тэнгийн хүн үгүй болохоор хэн ч учрыг асууж үл чадна. Тэгэхлээр энэ дууны тухай хэн ч юу ч мэдэхгүй юм даа гэв. 

	Энэ үг миний сэтгэлийг улам маажиж, ямар боловч тэр уянга дууны далд учрыг мэдсүгэй гэж бодтол өвгөн миний санааг таасан мэт,

	— Эш, хүү минь, товшуур хуур дарж чадах уу? гэж хөгжмийн хөгийг засах зуур асуув.

	— Тавилангаар би энэ эрдмийг сураагүйдээ харамсаж явдаг юм. Харин чагнавал хэчнээн суусан ч чадна гэхэд минь,

	— Эш, хүү минь, аливаа юм тус тусдаа хувьтай. Хэрэв хүн бүр хүссэнийг олдог бол хүн болгон ариун хутагт байх биш үү? Тэгвэл азгүй, гашуун нулимс гэж байх уу даа? гэж товшуураа хөглөсөөр хэлэв.

	— Өвгөн аав аа, танаас нэг юм асууя, айлын хүний юу хүссэнийг нөгөө айл өгдөг манай ариун дархан ёс биш үү? Танаас нэг зүйлийн хариу дуулахгүй бол миний нүүр улайх биш үү? гэхэд минь,

	— Тийм биш хүү минь, айлчин гийчин гэдэг бол аз жаргал гэсэн үг. Айлчинд юмаа харамлавал Аллах тэнгэрт харамласан болно. Асуу хүү минь! гээд товшуураа авч шувууны дэгдээхэй харсан бүргэд шиг таг дуугүй болов.

	— Ард түмэнд ялгуусан баатар эр эрхэм билээ. Баатар эрд түүний ард иргэд, газар нутаг эрхэм билээ. Энэ хоёрын аль алинд уран хуурын эгшиг үнэтэй билээ. Таны энэ ая над ийм эрхэм байна. Харин энэ уянга дуу миний хувьд оньсого мэт санагдана. Бодвол та энэ уянга дууг олон жил хуурдсан биз? Гэтэл түүний цаад учир утгыг мэдэх хүн нэгээхэн бээр үгүй ажээ. Миний энэ асуулт танд сэтгэлийн хүнд зовлон эс учруулах аваас тэрхүү гунигт явдлынхаа далд учрыг хэлж өгнө үү гэхэд минь.

	— Ай хүү минь, энэ болохгүй гэж өвгөн дуу алдан гунигтайяа өгүүлэв.

	— Та юу дуртайгаа надаас ав гэхэд минь,

	— Тэгсэн ч хэлж чадахгүй. Энэ нууцыг би арван долоотойгоос хойш далан долоон жил зүрхэндээ хадгалан явнам. Тэр энэлэл зовлон дэлхий ертөнцийг арвантаа эргэхээс нааш би энэ дууны далд учрыг гарган хэлж сэтгэл түвдэхгүй байнам. Би ингэж тангарагласан юм... гэснээ, — За байз, яадаг юм бил ээ дээ? гээд би эрстсэн эмийн өшөө зангидан амьд хүнийг гомдоож болохгүй миний ам тангаргийг Аллах хэлтрүүлнэ буй за гэж өвгөн бодлогошрон хэлэв.

	Тэр бээр дахин хөөрөгтэй тамхи гарган ширэн гутлын уланд тогшиж алган дээрээ хийгээд,

	— Аль вэ хүү минь, алгаа тос гэж тамхилав. 

	Газар ширтэн хэсэг дув дуугүй сууснаа ингэж ярилаа. 

	Өгүүлэх нь:

	— Тэр намтар яг энэ нутагт эхлээд энэ нутагт төгссөн юм хүү минь. Өнөөдөр шиг зуны ийм нэг сайхан жаргалтай өдөр болсон юм даа. Тэгэхэд би хүүхэд байжээ. Унага тавьсан хойно би булгийн тийш туудаг байв. Би нэг халиун зүсмийн даага дандаа зайдан унаж явна. Хүн намайг адуу туу гэх биш, би өөрөө л хүүхэд зан гаргаж яваа нь тэр. Олон унага хөөж усанд оруулаад булгаас цааш ч гардаггүй буцаад ирдэг байлаа.

	Нэг өдөр би унагануудаа булаг руу тууж очиход айхтар өтгөн манан суусан байлаа. Би адуугаа усанд хүргэчхээд, санаандгүй буцаж явтал гэнэт агсам цагаан морьтой, хонгор шар үстэй лут том эр ирж,

	— Энэ айл хэнийх, вэ? гэв.

	Хариу хэлж амжаагүй байтал бүргэд ятуу шүүрэх адил шилэн хүзүүн дээрээс базаад авлаа. Анхандаа би айсангүй, миний эцгийн найз нар надаар бас тэгж хатуу тоглоом хийх тул би тэдний нэг биз гэж санав. Гэтэл тэр «бүргэдийн» базах нь даанч бэрх, ясанд хүртэл янгинаж,

	— Хүүе, ах аа, нуруу өвдөж хэцүүдлээ шүү! гэж хашхиртал ажиггүй.

	— Зүгээр! Би чамайг яах ч үгүй гээд шувт татан ардаа сундлаад хормойгоороо тунтран бүтээв. 

	Дотор харанхуйлж хажууд нь бас айсандаа,

	— Аав аа! гэж тийчилтэл,

	— Дуугай! Уйлбал ална шүү! гээд хормойгоороо улам бат тунтрав. 

	Би дуугай болов. Би хүнд олзлогдсоноо мэдээд сэм шогшрон уйлж.

	— Ах аа, та намайг хааш нь аваачих нь вэ? гэсэнд,

	— Битгий юм асуу. Дахин ам ангайвал ална шүү гэж занав. 

	Би ч дуугай болж нулимсаа залгисаар явав. Нүүр бүтээлэгтэй, зам харагдахгүй, тэр хулгайч намайг хааш нь авч яваа нь үл мэдэгдэнэ. Үдшийн бор хараанаар нэг газар бууж богцоо уудлан хүнс гаргаж над өгөөд өөрөө дув дуугүй иднэ. Тэндээс, нэгэн дэвсэг дээр буусан олон айлд улс унтахын хэрд хүрэв. Тэр айлын дунд өндөгний хальс шиг нэг дун цагаан гэр ялгаран харагдана. Бусад гэрүүдээс намхан эсгий дээвэртэй бүхээгийн үүдэнд ирж нэг хүн дуудтал хариу чимээ гарч сүүдэр шиг юм сүүмсхийн гарч ирэв.

	— Олж ирнэ гэснээ авчрав. Май! гэж тэр хүнд намайг тушааж өгөөд давхин одлоо. Намайг ноёны их өргөөний хажуугийн гэрт оруулав. Үрчлээ болсон бараан царайтай эмгэн онигор хурц нүдээр нэвт шувт ажиглан харснаа, эелдгээр:

	— Хүү минь, чи бодвол нэг хүний хайртай үр биз. Айх юмгүй, ийшээ суу. Магад чиний ээж бий биз, эх хүн дандаа хүүгээ баярлавал баярлаж, зовбол зовж явдаг улс шүү дээ. Одоо түүнд их л бэрх байгаа даа, гээд яая гэхэв. Энэ хорвоод би хэчнээн жил болов доо, ийм л ёстойгоос хойш, гэж толгой илж духан дээр үнсээд, — Хулан минь, май юм ид гэлээ.

	Тэр нэгэн өдрөөс би хүний боол болов. Айлынхан намайг үзэхээр орж ирнэ. Би хярсан туулай шиг гэрийн мухарт шигдэвч тэд юм асууж шална. Айл унтав. Намайг харж сэргийлсэн зүйл огт үгүй. Би үнэндээ хаашаа босох бил ээ?

	— Тэр тэмээний тохош дэвсээд энэ хөнжлөөр хуч! гэж эмгэн хэлэв. Гэрт ондоо хучлага дэвсгэр байсангүй, би хэлсэн ёсоор хэвтээд өглөө. Нойр гэдэг муухай юм шүү! Би түмэн зүйлийн бодлын дотор байсан атал таг унтжээ.

	— Жаал аа, босоорой гэх чимээгээр нүдээ нээвэл хэдий нь гэгээ оржээ. Нэгэн учиргүй гоё залуу хүүхэн дээрээс тонгойж арван хэдэн салаа сүлжсэн, нүүрс адил хархан үс нь усны долгион мэт мяралзан газар шүргэн, хэсэг зарим нь миний толгойд хүрнэ.

	Сайхан унтаад тэр юм уу, би хүний боол болсноо огтхон ч санаанд орсонгүй ихэд баяртай сэрэв. Тэр гоё хүүхэн инээмсэглэн

	— Чамайг хаанаас авчрав? Чи хэний хүү вэ? гэхэд нь 

	— Мэдэхгүй гэв.

	— Чи хэдтэй вэ?

	— Аравтай.

	— Чамд эгч, дүү бий юу?

	— Байхгүй, би ганцаараа.

	— Тэгвэл чи намайг дагаад яв, чи миний гэрт суух болно гэж хүүхэн хэлэв. 

	Түүний бараа бологч хоёр эм таг дуугүй хүүхний үсийг самнан сүлжих зуур өвөр хоорондоо шивнэлдэнэ. Би босож хувцаслатал эмгэн,

	— Охин минь, чи бас хүний ганц үр шүү, энэ хүүхдийг битгий зовоогоорой, аятайхан авч байгаарай. Эхийн сүү уруулаас нь салаагүй бага, тэгээд бас эх эцгийн орь ганц үр юм байна. Хүү юм, ямар ч хүн болж мэднэ. Бүстэй хүүхэд хагараагүй өндөгтэй адил. Өндөгнөөс хэрээ ч гарч болно, шонхор ч гарч болно. Хэрэв энэ хүүхэд сайн баатар эр болбол манай хот айлын нэр алдар гарна. Энхрий хайрт охин минь дүүгээ болгож ав даа гэхэд нь охин инээж,

	— Ээж ээ, таны хэлснээр дүүгээ болгоё. Хэрэв муу зан гаргавал та над хэлээрэй гээд миний эрүүн дороос өргөж, — Нэр чинь хэн гэдэг вэ? гэв.

	— Зарлыг гэхэд минь, эмгэн,

	— Ай зайлуул! Хүнийг баяр гуниг хоёрт оруулдаг хүний ганц үр байжээ, чи. Эцэг эх чинь Зарлык хүү минь чи үхэх хэрэггүй амьд явах ёстой гээд толгой илж, санчиг дээр минь үнсэж, — Яв даа, хулан минь. Эгчтэйгээ яв! гэсэн билээ... 

	Ингэж яриад өвгөн буурал хөмсгөө илж товшуураа авч мөнөөхөн уянгат аяа дарав.

	— Өвөө, наад хуураа орхиж үлгэрээ дуусгаач гэж жараад настай эмгэн хэлэв.

	— За за, чи бас дуулах сан гээд байна уу даа? гэж өвгөн үл мэдэг инээмсэглэн, хуураа хажуудаа тавив.

	— Айлчин ирээгүй бол чи энэ үлгэрээ ярилгүй булшинд хамт аваад орох байсан даа. За ярь ярь гэж анхны нь эхнэр хэлэв.

	— Тийм тийм эмгээн. Чиний хэлдэг зөв гэж өвгөн хэлээд бусад эхнэрүүдээ хэр сонирхож байна гэж сэмхэн ажиглав.

	— Өвөө ярь даа. Бид гуйгаад яриагүй, чиний ач охиноос чинь дүү хөөрхөн нүдэн амраг эхнэр чинь гуйгаад яриагүй шүү дээ гэж дунд эхнэр нь болох ид дунд насны авгай өгүүлэв.

	Хар нүдэн гэдэг нь сайхан царайтай залуухан бор хүүхэн байв. Тэр бээр өвгөний үлгэрийг тоомсоргүй сонсоно. Үе тэнгийнхээ хүүхнүүдтэй ямар нэг нууц юм шивнэлдэх нь түүнд илүү сонин байгаа бололтой байв. Хашир өвгөн түүнийг нь мэдэж байгаа бололтой. Энэ өвгөн насан дээр гарч сэтгэл хөдлөхгүй болсон хэдий боловч урьдын залуу насны үлдэц жаахан атаархах байдал илэрхий ажээ. Эл учир,

	— Миний хөөрхөн нүдэнгийн бодол миний үлгэрээс арай ондоо газар байх шив. Аргагүй дээ гээд үлгэрээ үргэлжлэн ярьсан нь:

	Тэгээд би зургаан жил тэр хүүхэнд зарцлагдав. Эцэг нь хот айлын дунд онцгой хүндтэй хүн байлаа. Тэр охин тусгаар гэрт сууна. Хүүхний гэрийн хамаг ажлыг бага гэр, түүний эхнэр хүүхэд хийдэг байлаа. Би хүүхний аягачин билээ.

	Бага гэрийн бэр ярихдаа цэцэн, ажилдаа гавшгай, өрмийн өт шиг гозолзсон залуу сайхан хүүхэн байлаа. Тэр хүүхэнтэй сайхан танилцсан боловч би бага гэрт унтдаггүй, нөгөө гоё хүүхний асрын үүдэнд унтдаг байв. Тэр үес баяны охины гэрийн босгонд унтдаг боол хүн хамгийн азтай хүнд тоологддог байсан юм. Тэр ёс одоо нэгэнт алга болжээ, хүү минь. Намайг хэн, юуны учир аваачсаныг би тэр бага гэрийн бэр хүүхнээс дуулж билээ.

	— Чи бол энэ гоё хүүхний золионы боол шүү дээ. Түүний болзоот хар хүн болох нэг лут баатар эр чамайг авчран өгчээ. Тэр баатарт нэг хурдан цагаан морь, нэг цагаан цахиур буу бий. Охины эцэг түүнд «Чи нэг бол энэ хоёрынхоо нэгийг аль, нэг бол гурван сайн боол авчирч аль, тэгээд миний охиныг ав» гэсэн байжээ. Сайн эр морио ч өгсөнгүй, буугаа ч өгсөнгүй, харин гурван боол олж ирсний гурав дахь нь чи мөн. Хоёрыг нь чамаас урьд авчирсныг бас хоёр баяныд өгчээ. Чи харин их аз хийморийн одон дор төрсөн хүү байна. Чамайг бусдад бэлэг болгосон бол чи өдийд үхсэн байх ёстой гэж тэр бэр хүүхэн над ярьсан юм.

	Тэр баяны охин заримдаа эр хүн шиг хувцаслаад морь унаж эр улстай хээр тал руу явдаг байв. Тэд ирэхдээ олон буга, гөрөөс, чоно, заримдаа цагаан бар алж ирдэг байлаа. Ангийн олзыг замдаа хуваах бэрх учир хүрч ирээд их гэрт хувааж сүйд болдог байлаа. Би тэнд цөөн ордог билээ. Ер тийш орох дур хүрэхгүй байжээ. Эл учир намайг их номхон даруу зантай хүү гэж гэр хотлоор хүндэтгэн үздэг байв. «Энэ хэдий боол хүүхэд боловч нүдэнд нь атаа жөтөө үзэгдэхгүй их нэр төртэй хүү дээ!» гэж улс ярилцдаг байлаа. Би тэгэхэд нь их баярлаж улам хичээдэг боллоо. Энэ яриа төлөв их гэрт болдог байсан ба би баяны охиноос олж сонсдог байв. Тэр хүүхэн орондоо орж нойр хүрэхгүй бол тоглоом хийх, магтах, өрөвдөх аль нэг байдлаар над янз бүрийн юм ярьдаг байлаа.

	Би түүнийг «энхрий эгч» гэж, айлын улс «энхрий охин» гэж нэрлэдэг билээ. 

	Түүний болзоот эр байн байн үеийн нөхдийн хамт ирж айлуудаар хэд хонодог байлаа. Нэг жил ид зуны сар тэр бээр ганцаараа нэг ирлээ. Хуучны ёсоор түүнд тусгай гэр барьж өгөв.

	Нутгийн заншлаар эгчмэд улс тэр хүүхнийг болзоот эрийн нь гэрт оруулж үдэш болоход буцааж гэрт нь хариулдаг байв, дүү минь. Тэр үеийн багачуул их эрт бие гүйцдэг байсан юм, тун амархан, юм болгоныг үздэг байжээ. Тэр шөнө би унтсангүй. Айлууд унтсан хойно нөгөө эр болзоот хүүхэн дээрээ ирэв. Тэр эрийг их «баатар» хүн гэж айлынхан магтах боловч би даа их тоодоггүй байлаа. Түүний тийм сүрхий баатарлагийг одоо хүртэл би олж үзээгүй юм. Тэр хоёрын яриаг амьсгаа даран чагнаж байтал удалгүй чанга чанга ярилцаад ирлээ. Тэр хоёрын яриа одоо хүртэл миний санаанаас гардаггүй юм гээд өвгөн дуугүй болов. 

	Тэнд чагнаж байсан нэг хүн байн байн толгой сэгсрэн «үгүй мөн сонин оо!» гэж дуу алдан суусан агаад энэ удаа толгой сэгсэрч,

	— Гайхалтайяа! гэж дуу алдана.

	Өвгөн товшуурын утсыг хэдэнтээ дарж үзээд үргэлжлэн ярьсан нь:

	— Эрх хонгор минь ээ! Чиний эцгийн тавьсан дэнчинг би цугийг нь гүйцээв. Гэтэл бас л саад хийгээд байна. Хоёулаа босох уу? гэж сайн эр, хүүхэнд хэлж байна.

	— Үгүй хонгор минь, би бол эцгийн ганц охин юм. Хурим хийгээгүй цагт чиний гэрийн босго алхахгүй. Миний эцэг бас ямар юм сэдэж байна? гэж хүүхэн асууж байна.

	— Морио юм уу, цахиур буугаа өгвөл охиноо өгнө гэж байна.

	— Чи аль нэгийг өгч орхи. Миний эцэг хэлсэн үгнээсээ хэзээ ч буцдаггүй хүн.

	— Би морь юм уу, буугаа өгч хэзээ ч эхнэр авахгүй гэж нөгөө эр цааргалж байна.

	— Миний эцэг аль нэгийг нь олж аваагүй цагт би чиний эхнэр болохгүй гэж хүүхэн эрс хэлж байна.

	— Хэрэв морь юм уу, буугаа өгч байж эхнэр авах юм бол чамайг авахгүй төрсөн эхээ авсан минь дээр гэж хар хүү хэлж байна. 

	Хүүхний омог гэдгэр нь хөдөлж,

	— Хэрэв чи тэр хоёрынхоо аль нэгийг өгөхгүй юм бол би төрсөн эцгийнхээ эхнэр болсон минь дээр! Хиргист үүнээс илүү тангараг байдаггүйг чи бэлхнээ мэднэ шүү гэж хүүхэн хэлж байна. 

	Хүүхэн хар хүү хоёрын хэрүүл гаарч хар хүү босон харайж:

	— Тэгвэл чамайг би өөрөө ч авахгүй, бусдын эхнэр ч болгохгүй эцгийн чинь энэ гэрт хөгшрүүлж хаяна. Хэрэвзээ чамайг өөр хүнд эхнэр болгон өгөх гэвэл би танай энэ хот айлыг тээрэмдэж хэрзгэр улаан хана үлдээнэ. Чамайг зайдан мориор аваачиж боолоо болгоно гэж хар хүү омогдож байна. 

	Хүүхэн занах үгсээс нь сүрдсэнгүй.

	— Хэрэв чи гурван сарын дотор буугаа юм уу, морио миний эцэгт өгөхгүй, намайг авах гэж ирэхгүй бол би өөрийн дураар боол хүний боловч эхнэр болно. Чи үнэхээр эр хүн юм бол надаас өшөө аваарай. Энэ айлууд ямар ч хамаагүй шүү гэж байна.

	— Хэрэв чи гурван сарын дотор өөрийн дураар миний эхнэр болохгүй бол чамайг хүчээр аваачиж үүрдийн боол болгоно. Одоо өөрийн ухаантай байгаа дээрээ хормойгоо дэвс! гэж хар хүүгийн уур шатаж байна.

	— Хэрэв чи намайг боолоо болгож чадахгүй бол чамайг хөрст дэлхий залгих болтугай.

	— Хэрэв чи миний эхнэр болохгүй бол чамайг хурмаст тэнгэр ниргэх болтугай! 

	Ингээд тэр хоёр цааш юу ч хэлсэнгүй, нөгөө сайн эр үүр хяраалахыг хүлээлгүй, гомдож айлгаад шөнө дунд тэр айлуудаас яваад өглөө.

	Түүнээс хойш нөгөө хүүхэн хэд хоног таг дуугүй болов. «Энэ хүүхэн түүний эхнэр болохгүй нь ээ!» гэж миний дотор жигтэйхэн баяртай явдаг боллоо. Гэтэл заримдаа «Энэ хүүхэн хэний эхнэр болох бол?» гэж боддог болов.

	Нэг шөнө бид унтахаар завдан нөгөө гоё хүүхэн ор дэрээ засаж байтал инээмсэглэж,

	— Жаахан хүү минь ээ! Наашаа, ойрхон унт. Энэ хөнжил дэвс гэж ширмэл хөнжил хаяж өгөв.

	— Май энэ дэрний нэгийг ав! гэж бас хэлэв. Хүүхний орны хажууд унтахаар хэвттэл дотор гижиг хүрээд болдоггүй ээ. Чухам юун гижиг ороод ирснийг өөрөө мэдэхгүй байлаа. Тэгтэл хүүхэн юм асууж эхэллээ.

	— Чиний эцэг эрхэмсэг баян хүн үү? Чи аль зүгээс ирснээ мэдэх үү? Хэдэн өдөржийн газар байсан бэ? гэнэ. Миний зүрх баяраар дүүрч би өөрийн эцгийг их дээгүүр хүн болгож ярихдаа, асуусан болгоныг мэдэхгүй боловч «мэднэ» гэж хариулж байв.

	— Тэр зарга гарахад чиний эцэг төлөөс авсан уу, өөрөө төлсөн үү? гэхэд нь,

	— Мэднэ. Намайг наймтай байхад манай хотонд их хэрүүл зодоон болж есөн хүн алагдсаны ял манайханд буусан юм даг. Манай эцэг тэдний нэгийн ч ялын төлөөс өгөөгүй, манай хот айлын хүн их хүчтэй байсан юм. Миний эцэг харин тэр ял нэхсэн улсыг хашрааж гучаад мал нэг залуу хүүхний хамт элдээд ирж байсан юм. Хожим бас тэгсэн юм даг. Манай садныд нэг хөөрхөн хүүхэн байв. Тэр хүүхний болзоот хархүүгийн эцэг нь их баян, өөрөө их баатар зоригтой эр байсан юм. Болзоогоо гүйцээсэн байхад нь миний эцэг за чи хурдан хээрээ өгөөд ав гэсэн байжээ. Тэр сайн эр хурдан хээрээ өгөхгүй харин хүчээр аваачна гэж сүрдүүлэхэд нь тэр хүүхнийг миний эцэг өөр хүнд өгч бөөн зодоон болж олон хүн алагдсан юм. Тэр эрийн талынхан дийлдэж миний эцэгт бууж өгч бас гучин мал, нэг боол авчирч өгсөн юм сан гэж би зохион ярив. Намайг худал ярихыг хүүхэн мэдэж байгаа бололтой хангинатал инээж,

	— Би чамтай цуг оргох юм сан. Чи над хайртай юу? Намайг аварч чадах уу? гэв.

	Би хүний боол болж өссөн болоод ч тэр үү, бага балчир болоод ч тэр үү, хүүхний тэр үгнээс хирдхийн сочсон боловч даруй сэхээ авч биеэ агшин зуур эрх чөлөөт хүн гэж сэтгээд,

	— Чадахгүй яах юм. Би хэдийгээр чонын бэлтрэг шиг зэрлэг өссөн авч бас гэр оронтой хүн шүү гэлээ. 

	Хүүхэн улам чанга инээв. Намайг тийнхүү зоригтой хүн болж, эрх чөлөөт болохыг тэсгэлгүй хүсэж байгааг минь тэр хүүхэн сайн мэдэж байжээ.

	— Чи насаар тун бага байтал зүрх чинь их том юм. Чи алдартай сайн сайхан эр болно. Чи их ухаантай хүн болно. Харин чи одоо юмны учир начрыг сайн бодож үзэхгүй хэтэрхий яарч байх шиг байна, тийм үү? гэхэд нь,

	—Үгүй, би бодож үзэв. Үнэн шүү. Ийм хүүхнийг аврахгүй яах бил ээ? гэхэд минь,

	— За чи худал ярьж байна даа гээд хөнжлийн дороос гараа гаргаж миний эрүүг илэхэд би тэссэнгүй тохойноос нь шүүрэн өвөрт нь ортол намайг элгэндээ наалдуулан чанга тэврэв.

	Хэдийгээр би насаар бага боловч биеэр том хорин настай эрийн дайтай, бас их зүрхтэй байжээ.

	— Боол хүн хөөрвөл худгаас загас барина гэж зүтгэдэг гэлцдэг. Тэгж битгий дуурай, битгий онгир. Орон дээрээ очиж хэвт дээ гэж хүүхэн намайг аяархан түлхэхэд нь би улам чанга тэвэрсээр байв. Гэтэл охидын зангаар гэнэт ичсэн юм уу, нөгөө хачин зан нь хийсэн арилж,

	— Би заавал чиний эхнэр болно. Харин би амь аврагдаж, танай гэрт очихоос нааш чиний өвөрт хэвтэхгүй. Тэгэхлээр одоогоор чи өөрийн хүссэнийг эдэлж хараахан чадахгүй болно. Өглөө босоод мал харах нэрийдлээр ирсэн замаа сайн харж ав. Манайд дугуй зэс буйлтай нэг хурдан ингэ бий. Барьж аваад унамгай болгож байгаарай гэхэд нь,

	— Ямар ингэ вэ? Танай эцгийн дандаа гэрээсээ уяж хонодог ингэ үү? гэхэд минь, 

	— Тийм. Хамгийн хурдан тэмээ юм. Мал биш салхи гэсэн үг. Манай эцэг, хүн аваад явчих вий гэж дандаа гэрээсээ уяж чагнаж хонодог юм. Чи гурав хоног сэмхэн сургаад гурав дахь шөнө эцгийн гэрт сэмхэн ойртож сул тавиарай. Тэгэхдээ өөрөө алдуурсан юм шиг тайлаарай гэв.

	Би, ямар учиртай юм бэ? гэж асуусан ч үгүй, түүний хэлсэн ёсоор болов. Анхны шөнө тайлж орхисон чинь ингэ нэг их холдсонгүй, хүүхний эцэг барьж ирээд уячхав. Маргааш шөнө бас тайлж орхисон чинь ингэ арай хол явж, хүүхний эцэг бас барьж ирээд уяж орхив. Нөгөөдөр шөнө нь тайлж автал хүүхний эцэг шөнө боссонгүй харин маргааш өглөө нь:

	— Жалмаяныг яаж ч уясан шөнө алдуурч явчхаад болдоггүй шүү. Ойсулатын гарт орох нь ээ дээ гэж ярихыг дуулаад дотор палхийгээд явчхав. Ингэний тухай эцгийн ярьсан болгоныг ирж хэлж байгаарай гэж хүүхэн хэлсэн болохоор энэ бүгдийг хэлсэнд,

	— Яасан сайн юм. Аав хууртах нь тэр. Одоо чи энэ шөнө айл унтахтай зэрэг ингээ хонхорт аваачиж хэвтүүлээд энэ эсгийгээр хомноод дээрээс нь энэ хөнжлийг даруулаарай гэв.

	Үдэш болохыг хүлээхэд сар болсон шиг санагдана. Бид хоёрын энэ нандин нууцыг айлынхан мэдэх вий гэж бодогдоод бас болдоггүй ээ!

	Их гэр гийчинтэй, нэлээн орой болтол сэрүүн байцгаав. Тэд үүдээр хэвтэцгээсэн нь сайхан завшаан боллоо гэж над санагдана. Сар далд орох шахаж цатгалан гийчид дороо хурхиралдах сонсогдоно. Би нөгөө ингийг тайлж хонхорт аваачиж сөгдүүлээд буцаж ирвэл хүүхэн яаран юм хумаа янзалж байв.

	—Үүр тэмдэг орох нь байна, шалавлаарай! гэж хүүхэн хэлэв. 

	Тэр эр хүн шиг хувцаслаад өргөн бүс ороожээ. Би нөгөө эсгий хөнжил хоёрыг авч тэмээ хомноод эргэж иртэл хүүхэн хоёр том богцтой юм чирч ядаж байв. Би өргөх гээд даасангүйд хүүхэн инээж хоёул дамжлан арайхийж хонхорт аваачив. 

	Хүүхэн дуу алдаж,

	— Ай зайлуул! Чи хомнож чадсангүй, хурдан тайл гэв. Хүүхэн өөрөө дахин засаж хомноод хоёр богцоо сайтар даруулж,

	— Чи миний ард сундал, чи хурдан явуулж чадахгүй. Гомдохгүй биз дээ гээд үсрэн мордов. Хоттой хоньд тургиж, суниан босож байв. Энэ нь үүр хяраалах ойртож байгаагийн тэмдэг юм даа.

	— Шалавхан мордоорой! гэж аргамж гогцоолдож хийсэн дөрөө рүү заагаад, — За болов уу? гэхэд нь би,

	— Боллоо гэв. 

	Миний зүрх догдлон, айлаас гарч чадалгүй баригдах бол уу гэхээс үг дуугарч чадахгүй байлаа.

	— Бөх суугаарай. Айх юмгүй шүү! гэж хүүхэн хэлээд ухасхийлгэхэд нь би арай л шувтран хоцорсонгүй. Бид хоёрын унасан тэмээ дөрвөн хөлөөрөө явж байна уу, нисэж байна уу гэдгийг мэдэхэд бэрх байлаа. Газар эрээлжлээд, салхин шуугьж нүдний нулимс асгав. Чихний хажуугаар их чимээ гарна. Юун чимээ болохыг бүү мэд. Үнэг хараад дайрч байгаа бүргэд л тийм чимээ гаргадаг сан.

	— Аятайхан байна уу? гэж хүүхэн асуухад нь,

	— Аятайхан байна аа! гэхдээ саяын их чимээ бол хурдалснаас чих шуугьж байгааг сая олж мэдлээ.

	Үүр манхайж гэгээ орлоо. Эргэн тойрон айлын бараа байтугай малын бараа тасарчээ. Наран мандахад хурдан ингэний бие халж бурантгаас нь хэчнээн татавч хоёр тийш цагаан хөөс хаялан тэшүүлсээр авай. Нэгэн үе гэлдрүүлж, нэгэн үе тэшүүлсээр наран жаргахын алдад нэгэн горхи дээр бууж хүнсээ гарган идэж ууж амрав.

	— Хэрэв баатар, бид хоёрыг хөөж яваа бол маргааш өглөөнөөс нааш гүйцэхгүй. Ондоо хүн бол бүр ч гүйцэхгүй. Бид хоёр тэр баатраас далд орж чадвал аврагдах нь тэр! Гэвч ам тангаргаа туйлд нь хүргэх хэрэгтэй, тийм үү? гэж хүүхэн асуув. Би үг дуугарч чадахгүй зөвхөн толгой дохиж байв. Миний сэтгэл хөдөлснийг тэр маань мэдэж инээмсэглээд,

	— Тэр нэгэнт махбодын биетэй хүн учир түүнд ямар эрдэм байвал бидэнд байна, айх явдалгүй. Хэрэв үхвэл бид хоёр хамт үхнэ гэв.

	Миний санаанд ороогүйг тэр хүүхэн сэдэж, миний зүрхэнд дурлалын гал асаасан бөгөөд янагийн тэр гал миний цээжинд улам бадарсаар байв. Би үхлээс огтхон ч айсангүй, харин үхвэл хамт үхнэ гэж бодож байлаа. Би түүнийг чанга тэвэрч үнсэв.

	Өглөө сэрүүн, наран мандаж юм болгоны сүүдэр урт болсон үес ард улаан тоос гарав.

	Энэ бол баатрын тоос байна. Одоо нэн эрэлхэг зориг гаргах хэрэгтэй гээд тэмээгээ зогсоож тэхийн эвэр нумаа авч онилтол баатар гүйцэн ирж,

	— Ичгүүрээ алдсан амьтан! Одоо чи миний боол болсон гэж мэд! гэж хашхирав. 

	Хүүхэн тэмээгээ хөндөлсүүлж,

	— Би гарсан амандаа хүрсэн шүү. Чи одоо буц, эс буцвал сөнөөж орхино шүү! гэж тэмээний хүзүүн дээгүүр нумаа онилон шагайв.

	Нөгөө баатар сум хүрэх газар ирж цахиур буугаа авч,

	— Амьд мэнд дээрээ нааш ир! Чамайг ирсэн ч боол болгоно, зугтаасан ч боолоо болгоно, дуулж байна уу? гэхэд нь хүүхэн,

	— Чи миний үгийг сонс! Одоо чи буц! Би чамд гар хөдлөхгүй. Чамайг үхүүлэхийг хүсэхгүй байна. Би ганцхан нэрээ хадгалж байна гэв. 

	Тийм бардам байхад нөгөө сайн эр тулж ирэх зориг хүрсэнгүй холоос,

	— Миний өмнө сөгд! Тэгвэл амийг чинь аварна. Гэвч чамайг үүрдийн боолоо болгоно! гэхэд нь хүүхэн хэрүүлч төрсөн юм шиг,

	— Хэрэв намайг боолоо болгож чадахгүй бол төрсөн эхээ дахин эхнэр болгож аваарай гээд цааш замдаа орж явав. 

	Нөгөө сайн эр шархадсан арслан шиг хүрхэрч,

	— Май ингээд үх! Нүглээ өөрөө хөтөл! Май ингээд үх! гэж буугаа чиглүүлэв. Түүний овоо хараагаа чиглүүлж ядаж байх зуур хүүхэн тэмээгээ аанай хөндөлсүүлж,

	— Миний гар хөдлөөгүй дээр буцсан чинь хожигдоогүй шүү гэтэл

	— Чи миний үүрдийн боол юм, дуудсан цагт ир! Чи хүний үгэнд орох уу, үгүй юү? Хэл муу нохой! гээд буугаа шагайж хариу хүлээтэл хүүхэн хариу хэлэхийн оронд сум тавьж баатрын баруун гарыг модны мөчир адил санжуулж орхив.

	— Чи хүний үгэнд ороогүй бил үү? За баяртай. Үүнийг чи насан турш санаж яваарай! гээд бид замдаа орж хурдлав. 

	Тэр сайн эр хугархай гартай боловч мунгинаж их удсангүй, солгой гараар илдээ шүүрэн авч чоно адил амаа ангайлган хойноос намнав. Хурдан хүлгийн нь хөл газар хүрэхтэй үгүйтэй харагдавч илдийн мөр талаар гуядсаар ажээ. 

	Хүүхэн нумаа онилон дахин тавьтал өдөт сум алтан хараацай адил нисэн хүрч хурдан хүлгийг оножээ. Агсамнасан хүлэг улам чадал зааж нэн ойртон ирээд арга буюу үхэтхийн унав. Сайн эр амжин босоо тусч явган элдэхэд нь хугархай гар нь санжганаж байв. 

	Хүүхэн нумаа онилон барьсан хэвээр,

	— Би нэг ам тангаргаа биелүүлэв. Чиний эрэлхэг зоригийг бодож нөгөө ам тангаргаа энэ удаа биелүүлэхийг түдгэлзсүү. Нэр төр гэдэг эр эм нэгэн адил байдгийг чи булш бунханд орон ортол санаж яваарай! гээд бид замдаа орж билээ.

	 

	 

	Өвгөнийг ингэж хүүрнэн байтал могой цахилгаан гялбасхийж тэр самбаанд харвал мань өвгөн эрүүний сахлыг илж байв.

	— Өвгөний үлгэр ярих гэдэг уран үгсийн авдар нээсэнтэй адилхан байна. Бид аянга нижигнэн байгааг ч онхи мартжээ. Хариугүй үүр цайх нь, тэр хүүхэн хар хүү хоёрыг бушуухан айлд нь хүргээд өгөөч! гэж би хэлэв.

	— Тэр хархүү ч гэж ёстой эр хүн юм. Тэр хүүхэн ч гэж ижилгүй гайхамшигт хүүхэн юм! Энэ үлгэрийг яг нүдээр үзсэн хүний амнаас дуулбал насан турш үл мартах юм байна гэж нөгөө нэг маань хэлэв.

	— Та энэ үлгэрийг өөрөө дотор нь орж явсан юм шиг ярьж байна шүү! гэж бас нэг нь хэлэв. 

	Үлгэрчин өвгөн,

	— Ай хүү минь, тэр үеийн хүмүүс онцгой улс байсан юм. Миний энэ ярьж байгаа бол түүний ярьсны талд нь ч хүрэхгүй. Тэр өвгөний ярихад улс цөм амаа ангайлган гөлөрч, тэрхүү үлгэр домогт гарч байгаа хүмүүс нүдэнд харагдах шиг болж байсан юм гээд үлгэрээ үргэлжлэн ярьсан нь:

	— Хөөрхий тэр эр солгой гараар морины хүзүүг тэвэрч эзгүй их талын дунд торойн хоцорч гэнэ ээ. Нөгөө хүүхэн тэмээний хар гүйдэл дунд ганц үг дуугаралгүй хамаг сумаа хугачин хаяхад түүний няцашгүй бардам дээгүүр зантайг би мэдэж билээ. Талын дээгүүр салхи дэгдэж өргөн их тоосон хөшиг татав. Тэр тоос бол саяын сайн эрийн уй гашуудлын бүдэг бараа байж болохыг хэн мэдэх бил ээ?..

	Гурван өдөр гурван шөнө яваад хүүхэн,

	— Зарлык-жан минь ээ? Тэр уул танай нутгийн уул биш үү? Чи хараач гэв.

	— Энэ нутаг миний мэдэх газар мэт боловч яг сайн таньж мэдэхгүй байна гэв. 

	Хэсэг яваад,

	— Бид төөрөөгүй бол яамай. Тэр хөхрөөд байгаа уул танай нутгийн уул байх ёстой доо! гэж хүүхэн хэлээд тэр зүгийг барин явав. Өглөөнөөс үд хүртэл явж тэр даваанд тулж очив.

	— Ай эрх минь, энэ бол манай нутаг мөн байна. Тэр давааны эхэнд гүн ой мод, бэл рүүгээ зэгс хулс байхыг харна уу? Тэр ойн халзан дээр манай хот айл байх ёстой. Би яг тэр газар олзонд орсон юм. Айлууд хэвээр байж магадгүй гэж би дуу алдан хашхирав.

	— Одоо би насан эцэс болтол чиний мэдлийн хүн болов гэж хүүхэн хэлэв. Даваан дээр гартал ногоон хилэн дээр олон цагаан шаазан хөмөрсөн адил айлуудын бараа харагдав. Би баярлаж

	— Энэ манайхан мөн гэхэд минь,

	— Чи андуураагүй биз? гэв. 

	Би:

	— Үгүй гэв.

	Хамаг бие бадайран хачин болж, хүүхэн намайг яг ширтэн нүдээ гялалзуулан,

	— Зарлык-жан минь, битгий яар. Үдшийн бор хараанаар энэ айлд очъё гэв. Бид хоёр за зүй болж танил булгийн усан дээр очиж тэмээгээ тушиж, гар нүүрээ угаав. Хот айлын тэндээс хүүхэд шуугилдах баясгалант дуу цуурайтан, хурга ишиг майлалдах дуун үдшийн нам гүмийг цочоож байлаа. Миний зүрх булгилан, нулимс зангираад баяр хөөр дотор багтахгүй бялхана.

	— Одоо би бие сэтгэлээ бүрмөсөн чамд шилжүүллээ шүү гэж хүүхэн хэлээд үс зүсээ янзлан над оёсон хувцас гаргаж өгөөд өөрөө гоёл чимгээ зэхэв. Сарны бүдэг туяанд түүний булбарай цагаан бие гойд үзэмжтэй харагдана. Би түрүүлж хувцаслаад хацар дээр нь үнсэв. Түүний хацраас лишийн сайхан үнэр анхилаад жижигхэн чанга уруул нь нялх хүүхдийнх шиг зөөлхөн бөгөөд хамаг бие зарсхийлгэж байлаа гэхэд нь дунд эхнэр нь унтууцан хамраа мурийлгаж, уруулаа гомдонгуй цорвойлгож,

	— Ондоо юм битгий яриад байгаач гэв. 

	Тэр өвгөн түүнийг анзаарсан ч үгүй үлгэрээ үргэлжлэн,

	— Бид хоёрын хувцас хунараа өмсөж бэлэн зэлэн болоход мөнөөхөн хүүхдийн наадах чимээ, хурга ишигний дуу тасрав.

	— Хонгор минь, чи очиж гэрийнхэн чинь амьд мэнд байна уу үзээд ир. Хэрэв аав ээж чинь амьд мэнд байвал яасан их баярлах бол. Тэгээд буцаад ир. Бид хоёул гэнэт очих нь ёс төрд таарахгүй гэж хүүхэн хэлэв.

	Би айлын зүг гүйн хүрвэл ноход шуугилдаж хоньчин улс угтан гарч ирээд,

	— Чи хэн бэ? гэхэд нь,

	— Би аяны хүн байна аа!

	— Хаа хүрэх нь вэ? 

	— Чорогийнд зорьж явна. Өөрөө амьд мэнд үү? гэхэд минь

	— Чоро сайн, гагцхүү нүд нь сохорсон доо гэж нэг нь хэлэв. 

	— Эмэг нь амьд мэнд үү?

	— Амьд нь амьд, харин хэвтрээс салахгүй болжээ. Ганц хүү нь сураггүй алга болсноос хойш элэг нь эмтэрсээр байгаад хамаг тэнхээгээ барсан бололтой гэв. 

	— Тэгвэл нөхөд минь, намайг уулзуулаад аль, би тэр алга болсон хүү нь байна гэсэнд,

	— Суюнчи! Чоро! Суюнчи! Хүү чинь, Зарлык хүү чинь хүрээд иржээ гэж тэд байдгаараа хашхиралдан, гэрийн зүг намайг хөтлөн явтал гэрээс баяр хөөр болсон олон хүн тосон гарч ирээд намайг хөтлөн оруулав. Миний эцэг таяг тулж гэрийн гол дунд дагжин зогсож байв. Би тэврэн авч үнсэв. Миний ах дүүс намайг тэврэлдэн арай л дарж алсангүй.

	— Хулан минь! гэж эхийн ядарсан дуу гарч зовлонт нүүрээ эргүүлэв. «Ээж ээ!» гэж намайг аяархан дуудахад эцэнхий гараа сунгаж байгаад орондоо үхэтхийн унаж дахин хөдөлсөн ч үгүй, дуу гарсан ч үгүй.

	Эхийн хөрсөн элгийг би халуун нулимсаараа дэвтээжээ... 

	— Эх чинь их баярлажээ... Ямар ч гэсэн чинийхээ дууг сонслоо доо! гэж эцэг хэлэв.

	Бөөн бужигнаан баяр хөөрийн дотор би бүхнийг умартжээ. Саран голлон ирэх үес миний эцэг,

	— За хүү минь чи хаана байв. Яаж ирэв гэхэд нь би хүүхнээ санаж,

	— Аав аа, энэ тухай сүүлд ярья. Би танд бэр авчирсан. Булгийн тэнд хүлээж байгаа гэж би хэлсэнд олон хүн баяр хөөр болж бид цугаар булгийн зүг алхав. Зуур нэг өтөлсөн эмгэн намайг усаар шүршиж, бас аяга ус аваад хамт явлаа.

	Гэтэл булгийн дэргэд хүүхэн ч алга. Тэмээ ч алга.

	— Тэр яачихдаг бил ээ? гэж нэг хүн дуугарахад,

	— Хөөрхий айгаад айл руу явсан байлгүй гэж нөгөө нь хэлэв.

	— Тэр юу хэвтэж байна аа? гэж бас нэг хүн хар шороон дунд нэг юм хөдлөхийг заав. Өвгөчүүлээ орхиж бид тийшээ гүйлдэв. Хамгийн түрүүнд гүйж хүрсэн нэг хүн,

	— Ай зайлуул муухай юм болсон шиг байна! гэж дуу алдаад бас, — Юутай гаслан бэ? Түүнийг бар идчихсэн байна! гэж мэгдэн дуугарав...

	Хүүхэн гараар толгойгоо дарж үхсэн байв. Тэмээ арай гол нь тасраагүй, хүзүүгээ гүлдийлгэн, хөлөө тийчлэн байв. Би үхсэн хүүхнийг тэврэн унав...

	...Хүү минь тэр цагаас хойш энэ гунигт дуу миний нөхөр болсон юм. Энэ аяыг ганц би мэдэх ба надтай хамт дугжрах болно. Миний дараад байдаг эгшиг дууны нууц энэ дээ хүү минь гэж хэлэв.

	Маргааш өглөө нь намайг дагуулж хүүхний булшийг зааж,

	— За хүү минь, тэр хүүхэн энэ дор нойрсож буй. Би богцыг уудлуулсангүй хамт булсан юм. Дотор нь юу байсныг энэ булш л мэдэх биз. Хараач хүү минь, үүнийг булш гэж хэн ч анзаарахгүй шүү. Ногоо ургасан жаахан дов байгаа биз. Удахгүй газраас ялгагдахгүй болно... Одоо би 108 нас хүрэв. Би ч мөд энд дугжран хэвтэх болно гээд сэтгэл ихэд хөдөлсөн байдалтай тэр довон дээр гарч сууж билээ.

	Одоо болтол тэр өвгөний царай амьд юм шиг нүднээ харагддаг юм. Бодвол тэр бээр хүүхний хойноос хэдийн нь орсон биз.

	Болзоот эр - тэр баатар ч гэсэн дуугаа хураасан сүйт хүүхнээ хэдийн үзсэн байлгүй гэж өвгөн үлгэрээ төгсгөв.

	Аянга намдаж үүр цайв. Бид нойтон хувцсаа наранд дэлгээд өвгөнөөр бас нэг юм яриулах гэж тойрон сууцгаав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

